
  Mittelniederdeutsche Urkunden des ostniederdeutschen Sprachraums

  Universität Rostock, 2025, https://doi.org/10.18453/rosdok_id00004746
 

   Transkription von Urkunde HRO 1370a
   Ort, Datierung: Rostock, 1370-02-20

   Signatur: Stadtarchiv Rostock, U 3, K, IA, Schulden [U 3k 1370 Februar 20] [online]

   Inhalt: Albrecht II., Herzog zu Mecklenburg: Empfangsbestätigung einer Geldsumme

  

 

Wi alb(er)t van godes gnaden . herthoghe toͮ mekelenb(or)g . greue toͮ zwer(in) . / toͮ stargarde vnd(e)
toͮ Rozstok here . beke(n)nen vnd betuͦghen openbare / in dessem breue . dat wi . van den
vẏfteinhundert lodeghen marken / de wi gelecht hadden bi vse leue(n) Raetma(n)ne . vser stad toͮ
Rozstok . / de vs ge gulden weren van vengknisse weghen . uses leue(n) omes h(er)to=/ghen
wartizslaues van stetẏn . vnd siner medevanghene(n) hebbe(n) vp=/ghebøret vnd entfanghen . de lesten
vẏf hundert lodeghe mark . / van hern luͦdeke(n) nẏendorpe . vnd hern Enert holøghere . van / vser
vorben(omeden) raetma(n)ne weghen van Rozstok . . Also dat wi / nv de vorbenomede(n)
vẏfteinhundert lødeghe mark . ghenzlike(n) . / van vsen vorben(omeden) raetma(n)ne(n)  vntfanghen .
vnd in vse nvt / ghekeret hebbe(n) . . vnde laten so der vorben(omeden) su(m)men ledich / vnd los . .
vnd hebbe(n) des toͮ tuͦghe vse hemelke Jngheseghel / ghedruͦcket an dessen bref . de gheue(n) is . na
godes bort / druͦttein hundert jar in dem seuentegheste(n) jare . des mẏd=/wekens vor vastelauende . .
/

